
Isaka alifurahi sana.  Mwanae Yakobo alikuwa 
amerudi nyumbani.  Hata Esau alimkaribisha ndugu 
yake ambaye aliwahi kuapa kwamba atamuua.  Lakini 
wana wa Yakobo hawakufurahi kwasababu Yusufu, 
ndugu yao mdogo, alikuwa kipenzi 
cha baba yao.  



Ndugu zake Yusufu walikasirika zaidi alipowasimulia 
ndoto zake.  "Mganda wangu ulisimama na miganda ya 
ndugu zangu ikainama mbele yake," Yusufu alisema.  
Hii ndoto ilimaanisha kuwa Yusufu angekuwa mtu 

muhimu kuliko 
ndugu zake.



Katika ndoto ya pili ya 
Yusufu, jua, mwezi na 
nyota zilimuinamia.  
Hata baba yake ambaye 
ni Yakobo alimkasirikia 
kwa kujiweka juu kuliko 
wazazi na ndugu zake.  



Siku moja Yakobo alimtuma Yusufu kondeni ambako 
ndugu zake walikuwa wakichunga kundi.  Ndugu zake 
wakamuona anakuja.  "Tumuue mwotaji wa ndoto," 
wakasemezana.  Yusufu hakujua hatari iliyokuwa 
mbele yake.  



Reubeni, kaka yao mkubwa hakukubaliana nao.  
"Tusimwage damu," alisema.  "Ona, hapa kuna shimo.  
Tumuache afie hapo!"  Reubeni alipanga kumuokoa 
Yusufu usiku ukiingia.  



Yusufu 
alipofika, 
ndugu zake 
wakamkamata, na 
kumvua kanzu 
yake aliyokuwa 
ameshonewa na 
Yakobo kama 
mwanae kipenzi.  
Kisha wakamtupa 
kwenye shimo 
baya.  



Wakati Reubeni hayupo, msafara 
wa watu waliopanda ngamia 
uliwakaribia ukielekea Misri 
ambako ni mbali sana.  "Tumuuze 
Yusufu," alisema Yuda, kaka 
yake.  Makubaliano yakafanyika.  

Wakamuuza Yusufu 
kwa vipande ishirini 
vya fedha.



Yusufu akiwa anatokwa machozi na kuogopa, 
alitazama kwa unyonge ngamia akimuongoza kwenda 
mbali na familia yake na nchi yake.  



"Je hii ni kanzu ya 
Yusufu?  Imejaa 
damu.  Tuliiona 
jangwani."  Ndugu 
wakatili walimfanya 
Yakobo aamini kuwa 
mnyama wa mwitu 
alikuwa amemuua 
mwanae kipenzi.  
Yakobo alirarua nguo 
zake na kuomboleza.  
Hakuna mtu aliweza 
kumfariji.  



Lazima huko Misri, Yusufu 
aliogopa na kuwa mpweke.  
Pengine alikumbuka sana 
nyumbani kwao.  Lakini 
hakuweza kutoroka.  
Alikuwa mtumwa katika 
nyumba ya Potifa, Mmisri 
maarufu.  Potifa aliona 
kuwa siku zote Yusufu 
alifanya kazi kwa bidii na 
alikuwa mwaminifu.  



"Mambo yote unayofanya 
yanafanikiwa," Potifa alimwambia 
Yusufu siku moja.  "Mungu yuko 
pamoja nawe.  Nataka usimamie 
shughuli zangu zote na kuwa 
msimamizi wa watumwa wangu 
wengine wote."   



Mungu alimpa Potifa mazao 
mazuri, na utajiri mwingi 
sababu ya Yusufu.  Yusufu 
alipoonekana ni wa muhimu, 
bado alijenga kuaminiwa na 
kumtumikia Mungu kwa 
uaminifu.  Lakini Yusufu 
akapata tatizo.  



Mke wa Potifa alikuwa mtu mwovu.  Alimuomba 
Yusufu achukue nafasi ya mume wake.  Yusufu 
alikataa.  Hakutaka kumtenda Mungu dhambi kwa 
kumkosea Potifa.  



Huyu mwanamke alipojaribu kumlazimisha, 
akakimbia.  Lakini akakamata na kushikilia kanzu 
yake.  



"Mtumwa wako alinidhihaki," mke wa Potifa 
alilalamika.  "Ona, hii kanzu yake!"  Potifa alikasirika.   
Pengine alijua mke wake anadanganya.  Lakini 

alitakiwa kufanya kitu fulani.  
Alifanya nini?



Potifa alimtia Yusufu gerezani.  
Yusufu alikuwa mwaminifu, 
na hakuonyesha hasira.  
Labda alikuwa akijifunza 
katika ugumu aliopata 

kwamba bila kujali yuko mahali 
gani, kama anamheshimu Mungu, 
Mungu atamheshimu – hata kama 

ni gerezani.  



Mwana Kipenzi awa Mtumwa

Hadithi kutoka katika Neno la Mungu, Bibilia,

inapatikana katika

Mwanzo 37, Mwanzo 39

"Kufafanusha maneno yako kwatia nuru." 
Zaburi 119:130



Mwisho



Hii hadithi ya bibilia inatueleza kumhusu Mungu wetu 
wa ajabu aliyetuumba na anayetaka tumjue.

Mungu anajua tumetenda mambo mabaya, anayoyaita dhambi.  
Adhabu ya dhambi ni mauti, lakini Mungu anakupenda sana hata 

akamtuma Mwana wake wa pekee, Yesu, Ili afe msalabani na 
aadhibiwe  kwa dhambi yako.  Alafu Yesu akafufuka na kuenda 
nyumbani mbinguni!  Ukimwamini Yesu na kumwomba msamaha 

kwa dhambi yako, Atakusamehe!  Yesu atakuja na kuishi 
ndani yako, na utaishi naye milele. 

Kama unaamini huu ni ukweli, Tamka maneno haya kwa Mungu: 
Mpendwa Yesu, ninaamini kuwa wewe ni Mungu, na ulifanyika 

mtu ili ufe kwa ajili ya dhambi zangu, ili niwe na maisha mapya, 
na siku moja nitaenda kuwa nawe millele.  Nisaidie nikutii 

na niishi kwa ajili yako kama mtoto wako.  Amina.

Soma bibilia na uzungumze na Mungu kila siku!  Yohana 3:16

